
E DEPI LÈ SA A

 Se sèten sa fè dibyen pou retounen ap tande frè nou, pastè a,
ap bay temwayaj gras Bondye konsènan ti fi li. Se jis tankou

Seyè Jezi a, pou ap fè bagay konsa. Sètènman se sa.
2 Bon, nou trè kontan, aswè a, pou nou gen avèk nou, youn nan
envite nou yo isi a, jan nou di sa, nan jou reyinyon priyè nwit Jou
d Lan an, yon bon zanmi m, Frè Ernie Fandler, youn nan konvèti
nan Seyè Jezikri yo, yon twofe lagras. Li gen orijin li nan peyi
Laswis, se la l soti. E mwen kwè, li gen yon frè avè l la, e y ap
viv nan Shawano kounye a, se yon desandan Alman, Frè Waters.
Nou kontan genyen yo avèk nou aswè a.
3 Epi nou gen, avèk nou aswè a, tou, yon—yon presye frè nan
lafwa, ki soti Afrik di Sid, Frè David duPlessis. Nou kontan
genyen l avèk nou, tou. Epi nou,David avèm, n ap—n ap anvizaje,
n ap priye, pou Seyè a, konfye nou yon gwo travay ansanm,
pou ane sa k ap vini an, an Afrik ak diferant pati nan mond
lan. Frè David isi a kounye a pou klarifye sa pi plis, epi pou
priye sou sa, ant kounye a e Lendi, pou nou deside egzakteman
kilè e ki kote, pou n—pou n ale an Afrik, epi nan diferant pati
nan mond lan. Kòm, Frè David te gen yon pòs trè enpòtan nan
Konvansyon Mondyal Pannkotis yo, epi li byen koni tou pami
anpil gwo lidè relijye atravè lemond. E li te gen anpil enfliyans
nan konvenk epi ankouraje, depi lontan jouk kote nou ye kounye
a, pou ede rasanble Kò Jezikri a ansanm, soti nan tout kwayans
denominasyon yo. pe enpòt legliz (yo) yo genyen an, oswa etikèt
(yo) yo kole sou yo a. Se sa a, Legliz la, Moun Kris te mouri pou
li a.
4 E mwen konn souvan panse a sa. Mwen te konn abitye ede
rasanble betay, anpil fwa, laba nan Lwès. Frè David, nou te
konn monte, pou chita la kote yo te konn kondui betay yo atravè
kloti a, anwo nan mòn yo, pou nouri yo nan…kite yo manje nan
patiraj yo, nan, nan forè a, pandan ke savann yo t ap pouse anba
a, savann sovaj yo. Apre sa, yo te konn koupe zèb nan savann yo
pou bay betay yo manje pandan tout—pandan tout peryòd ivè a,
lè te gen twòp tanpèt nèj, anwo nan mòn yo.
5 Epi mwen te konn chita la sou sèl cheval la pou ap gade gad
forè a ap mennen betay sa yo; epi chak ranch, anba a, ki te ka fè
pouse yon tòn zèb. Si yo te ka fè pouse senkant tòn zèb, sa vle di
yo te ka mete senkant tèt bèt ansanm. Si yo te ka fè pouse mil
tòn zèb, mil tèt bèt te ka pase. Chak moun, te konn mete etanp
sou bèf li yo. Yo te konn siveye mak etanp yo, natirèlman, diferan
ranch yo, pou yo pa t konfonn yo. Epi konsa lè…
6 Gadyen forè a, pa t tèlman enterese nan jan de mak etanp ki
t ap travèse, paske te gen tout sòt de mak etanp. Men gen yon

bagay ke li te vrèman bezwen verifye, se te etikèt san an. Yo te
dwe anrejistre Hereford, sinon yo pa t ka franchi baryè a. Yo t ap
voye yo tounen. Ou wè?
7 E mwen kwè se konsa l ap ye jou Jijman an. Se pap jan de
mak etanp n ap pote, men se èske etikèt San an la. Se bagay sa k
ap—k ap konte, etikèt San an.

E m kontan anpil pou n gen Frè David avèk nou.
8 E mwen wè Frè Estle Beeler te la sa fè yon ti moman. Mwen
te wè l leve yon kote, dèyè la. Epi lòt minis ke nou vle tande, aswè
a. E, apresa, mwen kwè Frè Ruddell ak lòt yo ap vini tou, paske
y ap rete jiska minwi.
9 Sepandan, Frè David pa ka rete jiska minwi. Se yon nonm ki
trè an demann, toupatou. Konsamenm kote Frè Rodgers te tande
l te bò isit la, enben, li te voye chache l pou l genyen l ka laba a
dizè. Kifè sa vle di li pral kite isit la, byento, pou l ale laba a nan
sid Louisville.
10 Epimwen te panse li t ap bon si sa t ap annòd avèk FrèDavid,
si—si nou ta fè l vini pou di sa ki nan kè l, preche pou nou, fè tout
sa Seyè a deside. Nou tout ta renmen tande Frè David duPlessis,
ki soti Afrik di Sid.
11 Pèmèt mwen di sa. Ke, lè m te an, laba an Afrik, nan gwo
kanpay mwen an ke Seyè a te ban nou laba a, frè li te entèprèt
mwen, Frè Justus. Mwen kwè non li se Frè Justus. Epi frè
DuPlessis sa yo, se vrèman yon fanmi de byen. Mwen kwè gen…
Mwen sipoze yo tout se minis levanjil, dapre sa m konnen, e petèt
papa yo, tou, te yon minis. E yo soti nan yon fanmi moun de
byen. Epi Frè David gen yon gwo renome pami tout legliz ak
denominasyon atravè lemonn.
12 E Frè David, mwen ta renmen w monte kounye a pou pale
avèk nou, oubyen di nou kèlkeswa sa Bondye mete nan kè w. Vini
kounye kounye a. E mwen kontan anpil pou prezante w a legliz
mwen, aswè a. Sila se Frè Orman Neville, pastè nou. Epi pou
legliz la, sila se youn nan zanmi presyem yo, e—e zanmi konbatan
nan sèvis pou Bondye, Frè David duPlessis ki soti Afrik di Sid.
Bondye beni w, Frè David.
13 [Frè David duPlessis ap pale. Espas vid sou kasèt la—Editè
a.]…pale. Amèn. Se menm bagay la pou nou tout. Frè David, fè
vit pou retounen avèk nou ankò. Se trè byen. Nou kontan sèten.
14 Frè David te di kèk bagay la, mwen jis swete m te gen plim
mwen, m t ap ka note yo. Men m ap toujou sonje “pitit pitit; pitit
pitit yo.”
15 Ebyen, se sèten nou apresye vizit frè nou. Epi li…li te…an
kontak avèk Konferans Mondyal Kwayan Pannkotis yo, epi li se
yon nonm enpòtan o nivo travay li atravè lemonn antye. Epi nou
gen chans, aswè a, pou Frè David te vin pale avèk nou alavèy Jou

d Lan sa. E nou ka wè sa moun enpòtan panse de Seyè nou an,
sa yo panse de gran sèvitè Li a.
16 Bon mwen panse ke, piske demen se Jou d Lan, rete jis kèlke
zè kounye a. E mwen dwe pati byen bonè demen maten, kidonk
mwen te panse m t ap jis pale yon tikras, si se annòd avèk Frè
Neville. [Frè Neville di: “Wi. Amèn.”—Editè a.] Frè Beeler, ak lòt
minis yo ki la, mwen p ap pran anpil tan. E mwen panse, si nou
ta di “Amèn,” epi al lakay nou, se t ap yon mesaj ekstraòdinè. E
nou ta ka rekonesan anvè Seyè a pou sa nou genyen isi a, aswè a.
17 Epi kounye a, poutèt se lavèy Jou d Lan, n ap jis rejwi youn
ak lòt, ap pale de Wayòm Bondye a, ap preche, jiskaske Jou d
Lan rive. Epi mwen dwe…leve byen bonè demen maten, byen
anvan l fè jou. Emwen pa jèn tankouDavid. Petèt mwen…Petèt
mwen pa santi m jèn menm jan avè l. Li se yon…Natirèlman,
David on ti—ti jan pi gran pase m. Mwen kwè li gen sèt oswa
uitan pi plis pase m, petèt dis. Men se sèten li se yon boul dife
pou Bondye, k ap vwayaje senkant mil mil distans ane sa, pou
Wayòm Bondye a. Kounye a li sou wout pou l al preche kay frè
Rodgers, epi demen l ap avèk yon lòt moun, yon lòt kote, apre sa
yon lòt kote, epi yon lòt kote, pou retounen isit la ankò Lendi.
Mwen bezwen rankontre avè l pou m fè preparasyon pou yon
toune mondyal ki nan wout kounye a.
18 E nou dwe an Afrik, dapre sa m konprann apremidi a, nan
mwa Mas, Mas sa—sa k ap vini an. M gen pou m rankontre
Clayton Sondmore, ki fè pati de Òm Dafè Kretyen Levanjil
Konplè a, semèn sa a, oswa semèn k ap vini an, premye pati
a, pou fè aranjman pou Jamayik, Ayiti. Semèn pwochèn m ap
desann Kentucky, oswa Georgia, pou reyinyon sa yo laba a. M
ap retounen touswit apre anpasan pa Kentucky, yon nwit pasi,
yon nwit pala, pou m atenn legliz sa yo. Epi rantre dirèkteman
lakay apati de la, pou ale—ale—ale Atlantic City, pou kòmanse
le 27, jisko 30, epi kite la a nan maten premye a, pou kòmanse
nan—nan Kingston, Jamayik, nan pis-…pis kous la, sware sa a,
pou yon peryòd de dis jou reyinyon laba a. Epi apati de la, apre
sa rantre Ayiti, ak kèlkeswa kote a. Apresa nou pa konn ki kote
pou n ale apati de la, jis jan Seyè a ap gide nou.
19 Men, tout bagay sa yo an preparasyon. Ou wè? Mwen pa t di
wi. David isit la, Clayt nan wout. Gordon, Frè Gordon Lindsay
ap vini, pou Amerik di Sid. Epi—epi lòt yo, Òm Dafè Kretyen yo
pou popilasyon Amerik Latin lan. E Frè David se pou Laswis,
Almay, ap kontinye. Men nou poko konnen ankò. Kontinye priye.
Mwen pa vle ale okenn kote jiskaske Bondye di m ale, an otan
ke m konnen. Kidonk, si m santi m kondui pou m ale, alò lè m
desann avyon an, mwen…E pe enpòt sa opozisyon an ye, mwen
ka di: “Mwen vini nan Non Seyè Jezi.”
20 M te gen rekonesans pou David, pou amitye nou te gen
ansanm lan, paske nonm sa se yon nonm trè enpòtan, men li—

li—li sètènman kwè nan ministè Seyè a. Li sètènman kwè. E—
e non nou te asosye ansanm atravè lemonn antye kounye a, Frè
David avè m.
21 E m tèlman kontan pou m asosye avèk yon nonm konsa.
Vrèman, zanmi, mwen apresye sa. Men pi gran bagay ke m ka
panse asosye avè l se Jezikri, Pitit Bondye a, gran Pèsonaj sa a.
22 Bon, gen Frè Neville ak kèk lòt pral pale nan kèk moman,
men mwen vle jis li yon ti kichòy nan Ekriti a la.
23 E mwen panse, sa bon, alavèy Nouvèl Ane a, pou wè diferan
predikatè, ak fason yo abòde yon tèks, epi sa yo di, e latriye. E
chak moun gen pwòp fason pa l pou preche. Ou konnen, Bondye
pa t fè nou tout menm jan. Li te fè nou diferan. Li te fè nou
diferan nan aparans fizik nou. Li te fè monn lan diferan, ak gwo
mòn, ti mòn, plato, dezè, gwo flè blan, flè ble, ak tout diferan
espès. Li jis fè nou diferan. Se tou. Li fè moun cheve wouj, cheve
nwa, cheve mawon, cheve blan; gwo, mens, wo, oo, kisa ankò. Ou
wè? Li jis—Li jis fè nou diferan. Bondye se yon Bondye varyete.
E mwen on jan renmen sa, e noumenm? [Kongregasyon an di:
“Amèn.”—Editè a.] Men se toujou menm bagay la tout tan? O la
la! la la! Mwen renmen sa.
24 Kifè annou ale kounye a nan Ekriti nou yo, nan Liv Matye,
Levanjil Sen Matye, kòmanse ak…Epi vèsè 4 la, mwen vle li
kòm on…li yon tèks pou nou, avèk èd Seyè a. Sen Matye, chapit
4 la.

Mwen kwè, anvan nou li, annou priye.
25 Papa nou ki nan Syèl la ki byenveyan, se ankò avèk kè
rekonesan ke n ap apwoche nouvèl ane sa. E nou apwoche W
pou pote ba Ou tout sousi pase yo, pou mande W mete yo nan
lanmè bliye a, epi pa sonje peche nou yo kont nou ankò. Epi ke
nou pa egzamine èt espirityèl nou sèlman, men nan…men tou
ke nou egzamine fratènite nou avè W. E padone tout peche nou
yo. E nou mande ke Espri W trete avèk nou aswè a. Epi si gen
nenpòt bagay enpi ki konsène nou, Seyè, mennen l osi lwen lès
ye de lwès. Jete l nan lanmè bliye a, pou pa sonje l kont nou ankò,
pou nou ka antre nan nouvèl ane sa, byen pwòp, lave ak San Ayo
a, epi prepare.
26 Ke ane 1960 sa ka ane ki pi ekstraòdinè nou te janm sèvi
W. Ban nou san mezi, ann abondans. Tout reyinyon sa yo k ap
planifye, Seyè, ke n ap panse avèk Frè duPlessis, epi toupatou
nan mond lan, an Azi, e an Ewòp, ak tout kote—toupatou. Seyè,
ke sa ka volonteW ak Pwisans Ou ki va kondui a bagay sa yo. E si
a nenpòt ki moman nou ta devye de santye Diven Ou te òdone, ke
Sentespri a mete yon blòk nan chemen an pou estope nou, Seyè,
epi fè nou retounen nan bon plas la. Akòde l.
27 Beni ti legliz sa, Seyè. Sa fè apeprè, prèske trantan, mwen
kwè, ke li kanpe la kounye a, kòm yon souvni gras Bondye, pou
yon pèp enb. Nou priye, Papa, ke W va beni Frè Neville, pastè a.

Beni tout legliz la. Beni administratè yo, dyak yo, kondiktè chan
an, pyanis la, ak tout layik yo, toutmoun, anseyan lekòl Dimanch
yo, kwakseswa an plis. Seyè, ke nou ka grandi ane sa nan gras
Bondye. Epi ke manm nou yo ogmante an kantite, ak—ak plis
gras Ou, plis ke, ke sa te ye nan ane pase yo. Akòde l, Papa.
28 Kounye a ede nou pandan n ap abòde tèks sa ke nou sou pwen
li a, Pawòl Ou a. E Oumenm sèl, Seyè, ka entèprete l e nou priye
ke W ap akòde nou sa, nan enterè Wayòm Bondye a. Nan Non
Jezikri. Amèn.
29 M ap anonse jis kounye a sa m te chwazi kòm sijè pou kèk
pwochen moman yo. Ou jwenn li nan Ekriti a la a, e m ap li l. Tit
la se, mwen vle rele l konsa, “depi lè sa a.”
30 Mwen pa t panse, mwen te di lòt jou swa, mwen pa t panse
ke m t ap oblije vini, paske gòj mwen te irite. E madanm mwen
te di m yè, oswa jou anvan an, li te di: “Alò mwen sipoze ou pa
pral legliz.”
31 Em te reponn: “Cheri, m pa kwè. Gòj mwen tèlman ap boule
m epi irite.”
32 E apresa, pa plis ke nwit sa a, lè m te chita epi m te pran Bib
la, mwen te pakouri Sa.
33 Frè Sothmann te vini. Li te di: “Èske w pral legliz demen
swa?”

Mwen te reponn: “Ya. M ap la.”
34 Epi Meda te pwonmennen rega l sou mwen, epi l te di: “M pa
konprann ou.”

Mwen te reponn, “Mwen pa espere w konprann,” ou wè,
mwen te di, “oswa okenn lòt.”
35 Pa gen moun ki kondui ak Lespri Bondye ke w ka janm
konprann.
36 Seyè nou an, yo pa t ka konprann Li. Li te konn pale yon
fason, yon minit; epi yon lòt fason, nan minit apre a ta sanble.
Epi yon lòt kote Li t ap pale de yon lòt bagay. Pafwa se te Jezi
ki t ap pale, lòt fwa yo se te Bondye ki t ap pale. Ou wè? Menm
disip yo te di la, an dènye, yo te di: “Gade, kounye a W ap pale
klè. Kounye a nou konprann.” Ou wè?
37 Epi Jezi di: “Èske nou—èske nou kwè kounye a?” Ou wè, apre
sa.
38 Ou jis pa ka fè l, paske se Lespri k ap kondui w. Epi ou
kòmanse fè yon bagay, ou dekouvri ke, ou wè, ke ou…keBondye
vle itilize w yon kote. Ou dwe rete isit la, epi ale la a, senpleman
gide pa Lespri. Yo se moun etranj, patikilye ki gen yon vi yo vle
konsakre bay Bondye.
39 E mwen toujou di sa: “M ap fè sesi si Seyè a vle.” Ou wè? Si
m ap fè yon pwomès a nenpòt kimoun, “M ap fè l si Seyè a vle.”
Ou wè? E se poutèt sa, lè sa, si se pa volonte Seyè a, mwen va…

M ap pale sou Mesaj sa si Seyè a vle. Li ka ban m yon apèl, nan
mitan Mesaj sa a, pou m pou m vole al Kalifòni. M t ap mete tout
bagay sou kote epi pran avyon al Kalifòni, osi vit ke m kapab.
40 Emvle viv konsa.Mwen pa vle anyen k apmare pyem.Mwen
pa vle okenn gwo tonton bagay oubyen sa l te ye a, ki vo plizyè
milyon dola, e ou oblije jwenn tan kantite lajan, chak jou, pou
mare pyem.Mwen vle la, kote, lè Bondye di: “Mwen vle w desann
la kot moun sa yo. Gen sèlman senk nan yo. Men desann la, epi
rete la jiskaske M di w kite.” Mwen vle al la. Mwen pa gen okenn
obligasyon, senpleman…e si L vle m ale lòtbò dlo.
41 Kounye a men li, nou fèk pale de ale an Almay, oswa an—an
Afrik. Epi yon fanm milyonè, jis nan moman Lespri te mete lide
nan kè m pou al an Afrik, manzè te di: “M ap finanse vwayaj
la epi peye pou tout ti bagay.” Ou wè? Se tou. Poukisa m ta dwe
enkyete m pou lajan ak lòt bagay, alòske Papa m posede tou sa?
Ou wè? Li ka jis pale ak nonm rich sila a, oswa nonm rich sa
a, oswa moun sila yo, oubyen moun sa yo, e mwen pa bezwen
enkyete m pou sa. Ou wè? Bondye jis pran swen tout bagay.
42 Frè Roy, se fason sa pou w viv. Jis kite L pran swen sa. Sa
tèlman bon.
43 Kounye a annou al nan Ekriti nou yo, nan chapit 4 la. E
annou kòmanse ap—ap li, apeprè vèsè 12 chapit 4 Levanjil selon
Sen Matye a.

Lè Jezi te…E lè Jezi te tande ke yo te mete Jan nan
prizon, li te ale an Galile;
…li te kite Nazarèt, li te vin abite Kapènawòm, ki

toupre lanmè a, nan fwontyè Zabilon ak Neftalin:
Konsa, pawòl pwofèt Ezayi a te ka rive vre:
Peyi Zabilon an, ak peyi Neftali a, bò chemen lanmè a,

lòt bò Jouden an, nan Galile kote Moun lòt Nasyon yo
rete;
Pèp ki t ap viv nan fènwa a te wè yon gwo limyè; Limyè

a klere pou moun ki t ap viv nan peyi ki anba lonbraj
lanmò a.
Depi lè sa Jezi te kòmanse preche, epi di: Repanti:

paske wayòm syèl la toupre.
44 Mwen vle pale sou sijè sa: E Depi Lè Sa A. Ou konnen,
antanke èt imen, nou tout konn panse a dè bagay apati de yon
sèten tan. Tèl-tèl bagay te rive, e depi lè sa a. Epi kounye a, anpil
fwa, ou rankontre yon granmoun gason oswa yon granmoun
fanm, e yo renmen fè referans a yon moman kote on bagay te
rive, pou yo ka make l yon fason byen presi pou ap di, “Se te nan
moman sa a.”
45 Kounye a, mwen sipoze ke prèske tout moun ki isit la, aswè a,
ka sonje, ka gen souvni de bagay ki te rive a onmoman done. Depi

lè sa a, yon bagay te chanje. Tèl-tèl bagay, te rive nan moman sa
a. E depi lè sa, sa te diferan. E se yon bon bagay ke nou ka fè sa.
Epi kèk nan souvni sa yo, de bagay n ap panse yo, se dè bagay
valab ki te chanje. Men gen de bagay ki pa tèlman vo lapèn pou
w sonje.
46 Pa egzanp, si yon fanm ki gen movèz repitasyon, si manzè di:
“Te gen yon lè mwen te yon bon tifi, kòrèk, ki te gen moral. Epi
tèl jou swa, oubyen tèl kote, tèl bagay te rive.” E depi lè sa, manzè
t al sou move chemen an. Vi l te gate ak peche, ak fènwa ak tenèb,
e se sèl jijman k ap tann li. Men li ka sonje ke, se depi moman sa
a, sa te rive lè l te pran move chemen an.
47 Nonm—nonm sou a, aswè a, nan tout lari, k ap eseye nwaye
lapèn li, ou te ka ramase l, tankou lè m t al nan izin Bowery a la
sa fè kèk tan, nan New York, gwo katye jeneral tafyatè yo. Mwen
t apmache ak yonminis kèlkonk. Epi men yon nonm ki te kouche
la, oo, te gen yon pakèt, ki pa danjere, san defans, ki te kouche
la ak devab rad yo tou mouye, ak—ak bab yo kouvri tout figi yo,
epi vrèman nan yon eta tèrib. Epi yo te totalman san defans.
48 Epi predikatè sa a te di, “Pran sila a, epi jis mande l.”
49 E mwen t al bò kot nonm sa ki te kouche, ak yon pye sou
defans yon machin, ak tèt li lonje nan lari a, kote pafwa li
pa t kapab ale—ale—ale pafwa nan twalèt. O, li te jis nan yon
kondisyon tèrib. Epi m te abòde l, e m te di: “Èske w ka pale?” E
li pa t ban m okenn repons.
50 Alò predikatè a te akwoupi. Li te konn pi plis sou jan pou
trete avè l. Epi li te mande l: “Kimoun ou ye?”
51 E finalman, li te reyisi reveye l ase, pou l te ka di, “Si w vle
ofri m yon gwòg!” Pou nou te dekouvri, li te ka pwente dwèt li
nan direksyon bank kote l te konn abitye dirije a.
52 “Ebyen,” li di, “nou se predikatè. Èskew ka dim sa k te rive?”

“Si w pwomèt mwen yon gwòg!”
53 Ebyen, nou pa t ka fè sa.Mwen di: “Mpa ka ajoute sou lapenn
ou yo. M vle ede w.”
54 Men tout istwa li. Li te retounen lakay, yon jou swa, e te gen
yon, sa l rele, yon lèt adrese a “Monchè Jan” sou—tab la. Enben,
madanm li te kite l. E li te gen…Li te renmen l. Epi manzè te
pran pitit li yo. Epi li te divòse, e manzè te sove al jwenn yon
lòt nonm. Epi li di, “Mwen pa t konn sa pou m fè, eklate sèvèl
mwen, oubyen kisa pou m fè. Alò mwen—Mwen te desann al nan
ba alkòl la.” E depi lè sa a, men li. Sa se toupatou nan mond lan.
55 Mantè a. Si ou pran youn—jan m te di yon moun, yon jou a,
ke mwen kwè ki t ap rakonte blag. E mwen te dekouvri, ke, li te
tèlman bay manti jouk li te vrèman kwè yo, limenm. Epi mwen
di: “Kisa k fè w fè sa?” E m te chita pale avè l. Mwen di: “M vle
mande w. Istwa sa yo twò fou pou moun kwè.”

56 Li reponn: “Premyem ka sonje kem te rakonte,” li di: “Mwen
te yon ti gason ki te grandi nan yon bon fwaye.” Epi li di: “M te
soti epi mwen te fimen sigarèt bab mayi, jis pou fè wè. Apre m
te manje kafe, pou m te retire odè a nan bouch mwen.” Epi li di:
“M te retounen fè l dèyè vye chemine a, pa dèyè kay la.” Epi li
di: “Mwen p ap janm bliye, lè manman te kenbe m, epi te di m:
‘Pitit gason m, kite m pran sant bouch ou.’ E m te soufle souf
mwen nan figi l, e li te di: ‘Ou te manje kafe pou retire yon odè
nan bouch ou. Kisa w t ap fè? Èske w t ap fimen sigarèt?’”
57 E misye di: “Yon bagay te di m di l verite a.” Li di: “Men
mwen te reponn: ‘Non, manman. Mwen fèmen kè m. Mwen pa t
ap fimen sigarèt.’” Li di: “E depi lè sa a, se sa ki te deklanche l.”
58 Nou tout ka jwenn yon bagay ki—ki te kòmanse a yonmoman
done. E depi lè sa a, bagay yo te chanje. Men gen lòt bagay ki diy
ke nou ka chonje. Dèzòm ak bòn entansyon te eseye rekòmanse
dè bagay, pou fè dè bagay a on moman done.
59 Pa egzanp, nan kòmansman lè Benjamin Franklin te
dekouvri elektrisite, epi yo te ka kontwole l. Yo te kòmanse
di: “Apati de moman sa a, p ap janm gen lagè ankò. Paske,
sa a, elektrisite sa yo ka mete nan kloti, avèk yon sitèlman ot
entansite, ke pèsonn p ap ka travèse l.” Yo te trè serye.
60 E jis apre Premye Gè Mondyal la, lè—lè Kaiser Wilhelm te
siyen trete lapè a, Yo te di nou isit la an Amerik, mwen te yon ti
gason ki te gen anviwon nevan, men mwen sonje tout moun yo t
ap di, “Nou p ap janm gen yon lòt gè ankò. Apati de moman sa
a, sa regle, pou tout tan.” Men nou te gen yon lòt gè.
61 E lè gran ONI, osinon, mwen ta ka di, anvan yo te fòme sa yo
te rele Lig Nasyon yo, epi yo t ap di: “Kounye a nou p ap gen gè
ankò, poutèt nou gen yon Lig Nasyon yo k ap fè patwouy mond
lan. E si gen yon soulèvman yon kote, mesye sa yo ki soti nan tout
nasyon pral la pou mete lòd nan mond lan.” Men se te yon echèk,
yo te jis kontinye ap fè lagè; epi l ONI ap vin menm bagay la.
62 Kounye a yon prediksyon di nou ke demen swa, osinon,
Dimanch swa, menm nonm ki te predi Pearl Harbor a, moman
presi kote avyon yo—yo t ap bonbade l, te di, ke, “Dimanch swa a
midi, swasannkenz pousan pèp Ameriken an pral redwi an sann,
ke Larisi pral bonbade Etazini, Dimanch swa sa k ap vini an a
midi.” Menm nonm ki te predi Pearl Harbor a. Yo pa anonse l
paske moun t ap panike. Mwen pa kwè sa. Ou wè? Non. Paske,
nou p ap ka andire yon gè atomik. Si youn nan yo ta franchi limit
baryè son an, bò isit, nou t ap ranvèse yo bò la a, epi mond lan
t ap eklate myèt moso. Gen yon bagay ki dwe rive, ankò, anvan
Jezi vini. Se vre.
63 Pa egzanp, jèn koupmarye yo. Te gen yon sèten tan depi yo te
marye. Epi yo—yo te fè ve yo ansanm. E yo te pwomèt, youn bay
lòt, fidèlte yo. Epi yo te di, ke “Nou va renmen, onore epi cheri

youn lòt, osi lontan ke nou toulède ap viv.” Men, gen yon moman
k te vini kote yon bagay te rive.
64 Tout bagay sa yo, gen—gen yon moman kote yon bagay rive.
E petèt tout ve moun yo, ak tout lig nasyon yo, ak bagay konsa,
petèt yo te gen bòn entansyon, men yo tout rive nan fen yo.
Tout ap vin depafini, anba pye—pye—pye lòm. Avèk tout bòn
entansyon nou te ka genyen, tout bagay dwe rive a yon fen.
65 Men, gen yon moman kote lòm ka rive nan yon bagay ki
Etènèl. Se lè, yon nonm, se lè nonm lan rankontre Bondye. Se
lè sa a yon bagay ki Etènèl rive.
66 Nou komèt erè nou yo. Nou fè ve nou yo lavèy Jou d Lan,
pou sèlman brize yo jou apre a. Nou tounen nouvo paj, epi nou
fè ve. Epi n al jwenn prèt epi…Nou pa fè sa, men Katolik yo
fè l. Epi fè konfesyon, ak siyen pwomès, e nou vin sou lotèl
la pou tounen nouvo paj, men tout sa se pou grenmesi. Paske,
pwochenn fwa yon moun kwaze chemen nou oswa yon bagay
konsa, vye tanperaman sa ap pran vòl tounen ankò. Chak fwa
nou nan pwoblèm oubyen yon lòt bagay, sa ap rive ankò.
67 Men, gen yon kote yon nonm ka vini, pou yon ti moman, k ap
chanje l pou tout tan, pou Letènite. “Mwen p ap chase pèsonn
ki vin jwenn mwen,” Jezi te di. Yon nonm ka vin jwenn Bondye,
epi tout destinasyon Etènèl li chanje. E yon nonm ka rankontre
Bondye, epi li ka pa janmmenm jan an ankò. Ou pa ka rankontre
Bondye epi toujou rete menmmoun ou te ye a. Si w vire do ba Li,
w ap vin yon pimovemoun pase janw te janm ye. Si w resevwaL,
ou gen Lavi Etènèl, e L ap resisite w nan dènye jou a, ak pwomès
Li.
68 Te gen yon lè te gen yon nonm yo te rele Abraham, ki te soti
nan peyi Kaldeyen yo, e li te abite nan lavil Our. E li te jis yon
nonm, yon bon moun. Petèt, petèt li te ka gen…Petèt papa l te
konn adore zidòl, paske yo te soti nan peyi Babilòn. E li te jis yon
nonm òdinè, e li t ap vin granmoun. Li te gen swasannkenzan, e
madanm li te gen swasannsenkan.
69 E Abraham, yon jou, pandan l te petèt deyò nan chan jaden,
ap fè lachas oubyen pe nenpòt sa l t ap fè a, keyi ti fwi, oubyen
kèlkeswa sa travay li te ka ye a, li te rankontre Bondye. E depi
lè sa a, li te chanje. Li te ka rele bagay ki pa t la, kòmsi yo te
la, paske li te rankontre Bondye. Li te konn egzakteman minit
ak lè li te rankontre Bondye. Sa te chanje l. Epi Bondye te rele l
pou l vin papa anpil nasyon. Epi li te kwè nan Bondye, epi li te
kwè nan pwomès Li, paske li te rankontre Bondye. Vennsenkan
pita, yo t ap diskite, ap eseye ba l degoutans, ap di l ke li te kwè
yon bagay ki te fo. Men Bib la di: “Li te vin pi fò tout tan, ap
bay Bondye lwanj.” Paske, li te konnen Bondye te oblije kenbe
pwomès la.
70 Se sa k rive lè yon moun rankontre Bondye. Sa chanje nati
li. Sa ba l yon sipè sans. Pandan m t ap pale lòt jou swa a, sou

moun natirèl la ki gen senk sans yo sèlman. Men, kwayan an, lè
l rankontre Bondye, li gen yon bagay diferan. Se yon sipè sans
ki soulve l pi wo lonbraj yo. Sa fè l kwè dè bagay ki enposib pou
rive. Li toujou kwè y ap akonpli, paske Bondye te di sa. Lè yon
nonm rankontre Bondye, yon bagay rive.
71 Te gen yon tan kote yon nonm te fòme nan tout sajès, nan
tout teyoloji Pawòl Bondye a. Li te konnen L alalèt. Li te resevwa
edikasyon. Li te gen tout diplòm nèt. Li te tèlman entèlijan ke l te
ka anseye save Ejipsyen yo ak pwofesè yo. Li te konn tout bagay
sa yo pa kè. Epoutan yon kapon, ki t ap sove ale, li t al nan fon
dezè a pou l ap gade mouton pou yon etranje. Men, yonmoman te
rive kote Bondye te rankontre l la a, nan touf bwa ki t ap boule
a. E depi lè sa a, Moyiz te chanje, paske l te rankontre Bondye
nan yon touf bwa ki t ap boule. E fas a fas ak Bondye, li pa t ka
menm moun lan ankò.
72 Lè yon nonm oswa yon fanm…M pa bezwen konn konbyen
ve ou te fè, oswa konbyen nouvo paj ou te tounen. Toutotan w pa
rankontre Bondye, ou pa ka chanje. Men yon fwa ou rankontre
Bondye, lè sa a ou chanje pou tout tan.
73 Sa pa t sèlman chanje Moyiz. Sa te chanje pèp Izrayèl la. Sa
te chanje peyi Lejip. Sa te chanje mond lan nan epòk sa, paske
yon nonm te rankontre Bondye e li te kwè nan Pawòl Li.
74 Sa nou bezwen jodi a se yon moun ki dwe rankontre Bondye
fas a fas, pou ap pale avè L, sou sitiyasyon an. Lè lèzòm rankontre
Bondye, bagay yo chanje. Sètènman. Se sèl fason ke nou ka
resevwa bagay yo.
75 E depi lè sa a, Moyiz nonm kapon sa, Moyiz sila ki t ap sove
kouri a, te chanje. E depi lè sa a, li vin sèvitè Seyè a. Se konsa sa
toujou mache. Lè yon moun rankontre Bondye, bagay yo chanje.
76 Te gen yon jèn fi yon fwa, ki pa t gen plis pase dizwitan,
oubyen petèt pa tmenm laj sa a, ki te souwout li pral nan yon pwi
yon jou maten, pou l te pran yon bokit dlo, anba a nan Nazarèt.
Li te yon bèl jèn fi. Li te kwè. Li te gen lafwa. Men, jou maten sa
a, li te rankontre Bondye. E Bondye te di l yon bagay, e li te kwè
l. E sa te chanje direksyon lavi antye fanm sa a, e ki fè rann li
imòtèl. Non li se te Mari, manman Seyè Jezi nou an. Ti dam lan
te jis yon jèn fi byen òdinè, men li te rankontre Bondye. E depi lè
sa a, yon bagay te rive. Se sèten.
77 Te gen yon nonmki te rele Pyè, yon vye pechè pwasonmabyal,
petèt tou senplemen bosal jan yo ka ye a. Epi li te pwobableman
yon tout yon pyès dòm entimidan. Paske, isi a kèk tan de sa,
mwen te wè pyès teyat, ki gen pou tit, “Gwo Pechè Pwason An.”
Mwen te panse se te yon trè bon deskripsyon de Pyè, paske li te
tèlman yon gwo vye kanmarad bosal. Li pa t fè ka de anyen. Li
te apèn kwè anyen. Men, yon jou, li te rankontre Bondye. E depi
lè sa a, li te chanje. Depi lè sa a, li te vin yon apot Seyè Jezikri.

78 Jan FrèDavid duPlessis t ap di nou yon ti tan de sa, konsènan
Sòl moun lavil Tas, yon asasen, ki te kenbe rad asasen yo, la, epi
ki te temwen epi apwouve lanmò Etyèn, nonm matirize an. Li
te gen lèt nan pòch li, pou desann al kot konseye an chèf legliz
yo, pou arete moun ki t ap fè twòp bri yo, ap rele fò, ap louwe
Bondye. Li te yon grantòm nan je Farizyen yo. Li te yon Farizyen
ak repitasyon pami Farizyen yo. Men, yon jou, li te sou wout
li pral Damas, e li te rankontre Bondye. Yon Limyè t ap briye
toutotou l. E depi lè sa a, li pa t Sòl moun lavil Tas ankò. Men
li te vin Pòl, sila ki enb lan, sila ki dou a, paske li te rankontre
Bondye, e Sa te chanje l.
79 Te gen yon lepre ki te kouche bò pòt la. Tout remèd medsin
pa t ka geri l. Pi santi l yo te sitèlman anvayi l jouk men l yo pa
t ka menm leve, ditou ankò. Epi pye l yo, li te apèn ka trennen
yo. Ka l la te san espwa. Men, li te rankontre Bondye, yon jou, ki
t ap soti nan pòt la. Epi li te tonbe atè a epi te adore, pou ap di:
“Si W vle, Ou ka rann mwen pi.”
80 E Li te di: “Mwen vle l. Ke w vin pi.” E depi lè sa a, li pa t
gen okenn maladi lèp ankò, paske li te rankontre Bondye.
81 Te gen yon nonm avèg ki te chita bò chemen an. Li pa t ka
distenge lajounen ak fènwa. Pa t gen anyen ki te ka ede l. Yon jou,
yon moun t ap kite vil Jeriko, e se lè sa a li te rankontre Bondye, e
depi lè sa a, li te ka wè. Je l te retounen wè. Reyon limyè te antre
nan je l, e li te ka wè ankò. Paske, depi lè sa a, lè l te rankontre
Jezi, li te yon nonm diferan. Li te vin wè.

Lè yon moun rankontre Bondye, gen yon bagay ki rive
definitivman.
82 Te gen yon jèn gason, yon lè; pa gen dout, se te yon bon
sitwayen nan peyi a, men li te konn gen kriz. Li te tèlman vyolan
ke prizon pa t ka kenbe l. E yo te konnmare l ak chenn. E li te gen
yon lejyon demon, sou li, opwen li te ka kase chenn yo pou libere
tèt li. E demon yo te mennen l nan yon simityè, kote l te konn
rete. Li te konn fè plak yo sote, pou l vin tèlman mechan, ke l te
konn koupe pwòp kò l. Oo, se te yon endividi terib. Lè kriz sa yo
te konn kite l, pa gen dout li te konn panse: “Kisa m ap fè la a?” E
prèske nan menm moman an, demon yo te konn retounen sou li,
pou koupe l epi mal mennen l. Men, yon jou, li te rankontre Jezi.
E depi lè sa a, maniak Gadare a te reprann bon sans li, te abiye,
tabli nan pye Li. Li te ka retounen lakay li, tankou yon moun
de byen. Li te ka retounen nan sivilizasyon. Li te ka retounen al
jwenn byenneme l yo, epi te ka di: “Depi lè sa a, mwen te chanje.”
Wi.
83 Yon jou, laba sou Kalvè, lè Bondye ak lanmò te rankontre, fas
a fas, lè Lavi ak lanmò te rankontre. Malgretou se lè sa a Lavi,
Kris, te rale pikan soti nan lanmò. E depi lè sa a, lanmò pa t
gen okenn pikan ladan l. Mwen sitèlman kontan pou sa. Bondye!
Lanmò ak Bondye te rankontre, ansanm. Lanmò pa t menm jan

an. Li pa t gen okenn pikan kounye a. Kretyen ki kwè a ka mache
dwat nan figi l pou di, “Lanmò, kote pikan w ye? Tonbo, kote
viktwa w ye?” Poukisa? Yo toulède te rankontre Bondye. Yo pa t
menm lan depi lè sa.
84 Pa gen moun ki ka menm lan, anyen pa ka menm lan, yon
fwa l rankontre Bondye. Ou p ap janm menm lan.
85 Mwen ka sonje m te kouche la sou kabann lopital. Doktè te
ban m twa minit pou m viv. Kè m t ap bat disèt fwa pa minit.
Mwen te rankontre Bondye. Depi lè sa a, mwen pa t menm lan
an. Yon bagay te rive m. Pèsonn pa t ka di m anyen kontrè. Bill
Branham te mouri. Mwen te rankontre Bondye, e yon Bagay te
antre nan mwen. Mwen pa t janm menm lan depi minit sa ke m
te rankontre L. Li te chanje m. Li te fè m vin yon bagay diferan.
Se pa t pou m te fè yon ve pou Nouvèl Ane a, men m te rankontre
Bondye.
86 Gason ak fanm, lè nou rankontre Bondye, nou chanje. N ap
fè ve pou Nouvèl Ane a aswè a; retounen demen maten, pou brize
yo; nan landemen, pou brize yo. Men sa nou bezwen fè, se pa yon
ve pou Nouvèl Ane a, men nou bezwen rankontre Bondye fas a
fas, epi gen Lavi Etènèl, vin ne ak Lespri Li.
87 Te gen yon granmoun, yon lè, ki pa t ka pran desizyon l. Dyab
la t ap bat li san rete pou ap anpeche l. Yon jou, deyò a nan chan
an, li te met ajenou pou l priye. Pandan l t ap priye, li te plante
yon poto. Li te di: “Se pou sa sèvi yon èd memwa. Satan si jamè
ou retounen vin kote m ankò, m ap endike w poto sa a. M ap di w
se la menm mwen te rankontre Bondye, e sa te regle depi lè sa.”
Se sa nou bezwen, petèt pa yon poto nan yon chan, men yon kote,
yon plaka sekrè, yon kote. Pa yon…
88 Oo, aswè a, pral gen dè santèn de ve ki pral fèt, dèmilye ladan
yo ki pral fèt. Epi ane pwochèn n ap oblije repran yo tout ankò.
N ap di, “N ap sispann bay manti. N ap sispann fè sesi. Epi n ap
abandone tanperaman chimerik nou an. N ap fè plis pou Bondye.
N ap fè sesi, ou sela, ou se lòtbò,” sèlman pou dekouvri, se pou
grenmesi.
89 Men sa lòm bezwen fè, aswè a, se vin fas a fas ak Bondye. E
apati de lè sa a, li se yon kreyati ki chanje. Alelouya! Oo, mwen
swete m te ka di l jan m kwè l la. Men, lè yon nonm rankontre
Bondye, li chanje, depi minit sa a, pou tout rès jou l yo. Li p ap
janm menm jan an, paske li gen Lavi Etènèl. Li se yon nouvo
kreyati. Bagay ansyen yo disparèt, epi tout bagay vin nouvo pou
li. Li gen yon nouvo aparans.
90 Moun malad la ka vin devan Bondye, menm lè doktè te di:
“Li pral mouri.” Men li ka vin devan Bondye, pou plede kòz li.
Epi l ap retounen, yon lòt moun, epi apati de lè sa a.
91 O,m sonje reprezantanKongrèUpshaw, te chita nan yon chèz
woulant pandan swasant-sis lane. Jou swa sa a, laba an Kalifòni,

lè Sentespri a te desann, epi l te kòmanse ap pale, li te rankontre
Bondye. E depi lè sa a, li te ka mache san beki l yo.
92 Mwen te wè moman kote moun ke kansè t ap ravaje te lonje
san anyen lòt ke yon lonbraj. Epi doktè yo te konn pase pou ap di:
“Yo fini.” Moun yo te renmen yo te konn rasanble, pou pwononse
dènye pawòl yo te kapab, pou benefis yo, yonmo d ankourajman.
Men yo te rankontre Bondye, e, depi lè sa a, yo te chanje. Yo te
viv yon lòt jan.
93 Mwen ka wè fanm ensanse sa, laba nan lari a. Mwen ka wè
tafyatè a, laba nan ti riyèl la. Mwen ka wè ipokrit la, laba nan
legliz. Tout diferant kalite moun sa yo, chak Nouvèl Ane, ap
tounen yon nouvo paj, pou ap eseye fè yon bagay diferan, ap eseye
retounen bay epi fè tout sòt de bagay. Kite yo rankontre Bondye,
yon fwa, e apati de la a.
94 Jezi te preche pou sa yo depi lè sa a, ki te chita nan rejyon
lonbraj lanmò a.
95 Em ap di, aswè a, si yon nonm vle gen yon vrè chanjman vini
sou li, ke l vin fas a fas ak Bondye, epi rankontre L yon fwa, lè sa
a li ka di, “Depi lè sa a, depi lè sa a, mwen te yon nonm chanje.
Mwen konn sa pa eksperyans.”
96 Nan yon ti moman, legliz pral rasanble la bò lotèl la. Nou
pral konsakre vi nou, ankò. N ap renonse a dè bagay, epi etann
dè bagay sou lotèl la. Frè, kite m ba w kèk konsèy. Si w pa t janm
rankontre Bondye, fas a fas, kite m di w yon bagay. Rete sou lotèl
sa. Jis rete la jouk ou rankontre Bondye, apre sa ou ka pwente
dwèt sou nwit Nouvèl Ane sa a. Pa, pou ap di: “M te tounen yon
nouvo paj. Mwen te fè yon nouvo ve.” Men, “Depi lè sa a, m te
rankontre Bondye. E lavi te chanje, e bagay yo te diferan. E tout
bagay te vin nouvo, pou mwen, ankò, depi lè sa a,” moman kote
w rankontre Bondye.
97 Se pa, rankontre yon Nouvèl Ane. Nou pral fè fas ak li, nan
kèk minit, nan apeprè de zè d tan edmi, mwen sipoze, petèt
mwens ke sa, n ap rankontre yon Nouvèl Ane, fas a fas. N ap
rankontre l ak fè ve. N ap rankontre l ak pran angajman. N ap
rankontre l ak bòn entansyon. N ap rankontre avè l, pou ap di:
“N ap eseye tounen yon nouvo paj. N ap eseye aji diferan.” Tout
bagay sa yo bon. Mwen apresye sa.
98 Men frè, sa p ap janm Etènèl jiskaske w rankontre Bondye,
dabò. Lè w rankontre Bondye, dabò, epi, apati de la, tout bagay
pral diferan.

Annou priye pandan n ap bese tèt nou.
99 Seyè Jezi, Pitit Bondye a, mwen sonje moman kote m te
rankontre W, Seyè. M sonje jan m te yon pechè mizerab, ki te
konn mennen yon bon vi moral, pa ap kouri toupatou, ap bwè,
oswa ap jwe aza, oubyen fimen, e latriye. Men, mwen te konnen,
Seyè, lè lanmò te antre an kachèt nan chanm lopital sa a sa gen

venndezan, te gen yon bagay ki te manke nan vi m. La mwen te
rankontre Bondye, e depi lè sa a. Depi lè sa a, Seyè,m te eseye sèvi
W. Vi m te chanje e tout bagay te sanble diferan. Mwen tèlman
kontan ke m te rankontre W, Seyè. E aswè a, pandan n ap fè fas
a Nouvèl Ane a, mwen kontan pou di ke m ka fè fas avè l avèk
Lespri Bondye vivan an nan kè m.
100 Ban nou eksperyans, Seyè. Ban nou bonte ak mizerikòd Ou.
Padone peche nou yo. Epi kite nou viv pandan ane k ap vini an,
O Seyè Bondye, avèk yon eksperyans, ke nou te rankontre W, epi
vi nou te chanje. Akòde l, Seyè. Padone mankman nou yo. Mete
anndan nou Sentespri W. Kondui nou epi gide nou.
101 Papa Bondye, men 1960 lan, anfas mwen. Epi gen opòtinite
pou yon seri reyinyon atravè lemond, kote sanble ke menm gen
dè dizèn de milye de milye, epi dè milye de milye payen primitif,
dè payen, e latriye, ka vin jwenn Ou. O Seyè Bondye, ak Lespri
W nan kè m, mwen kanpe devan lotèl Ou aswè a, pou fè fas a
Oumenm, ap di: “Ede m, O Bondye. Kè m ap boule avèk zèl.
Mwen renmen W, Seyè. Mwen lage kò m nan men W, pou m sèvi
W. Kondui m nenpòt kote W vle kondui m. Voye m nenpòt kote
Ou vle voye m, Seyè. Jis pale, e m prale.”
102 Beni legliz mwen an. Beni Frè Neville. Beni tout moun ki
isit la, nouvo vini ki pami nou. Epi pastè sa yo ki pral pale youn
apre lòt pandan tout sware a, mwen priye, Bondye, ke Ou va beni
ministè yo. Beni Frè Neville. Beni Frè Junie Jackson. Frè Beeler,
tout lòt minis sa yo, beni yo, Papa. Ban nou yon ane ekstraòdinè
an 1960.
103 Noumenm, Seyè, ki konnen ke nou te rankontre W, fas a fas,
e ki konn sa sa vle di pou w ne de nouvo ak Lespri Ou, ban nou
gras Etènèl Ou a, pou sèvi W. Nan Non Jezi nou priye. Amèn.
104 Ou renmen L? [Kongregasyon an di: “Amèn.”—Editè a.] 1960,
pa kite l se, sa, “Mwen tounen yon nouvo paj.” Pa pèmèt ke, se,
“M ap eseye kòmanse yon nouvo vi.” Men kite pito, se, “Mwen te
rankontre Bondye, e depi lè sa a, depi lè sa a, mwen te gen lapè
ki depase tout konpreyansyon. Mwen te gen yon jwa ou pa ka
eksprime, ranpli ak glwa. Mwen te gen yon satisfaksyon. Menm
si lanmò ta vin pou mwen, m ap nan bra Bondye, yon minit apre
dènye souf mwen. Kèlkeswa sa k rive!”
105 Kite yo eklate yo, Dimanch swa, si yo vle. Si yo vle, bonm p
ap tonbe anvan nou nan Glwa avè L. Amèn. Pa gen anyen ki ka
fè nou mal. Alelouya!
106 Mwen tèlman kontan mwen rankontre Bondye. M tèlman
kontan m ka di: “Depi lè sa a.” Idantifye moman egzak sa a! “Lè
m te rankontre Bondye, yon bagay te rive m. Mwen te chanje,
apati de minit sa a. Mwen te chanje, depi lè sa a.” Mwen tèlman
kontan pou m sou chemen sa a, aswè a, kòm yon temwayaj pou
Glwa ak Pwisans Bondye. yon vyep ti bagay isit la, e Bondye te
desann epi Li te ban m gras Li, Li te sove m, Li te geri m, epi te

ranpli m avèk Lespri Li. E Li kite m preche Levanjil Li a, ki se
pi gran onè ki genyen nan mond lan. Depi lè sa a rive jis kounye
a, mwen pa t janm te gen yon sèl regrè. Men mwen te rekonesan,
pandan tout jou sa yo, em ap toujou rekonesan pou tout Letènite,
dèske mwen te rankontre Bondye.

Ke Bondye beni nou. Trè byen, Frè Neville. 

